
Ибадуллаева З.Ө.
Л.Н. Гумилев атындағы ЕҰУ археология

және этнология кафедрасының доценті, т.ғ.к.

Ортағасырлық  ғұлама  Жүсіп 
Баласағұн: «Адамның мәңгі болмағы, оның 
ары мен елі үшін еткен еңбегі» демекші, 
ғылым жолындағы ұстазымның бойынан 
үздіксіз  ізденіс пен тынымсыз еңбек ету 
қасиеттерін  тани  білдім.  Ағамыздың  өз 
шәкірттеріне  сүйіспеншілікпен  қарап, 
әрдайым  қолдау  көрсетуі  адамгершілік 
пен парасаттылықтың биік тұтқасындай 
болды.  Саналы  өмірінде  мыңдаған 
шәкірттер мен болашақ жас мамандарды 
тәрбиелеп,  археология  және  этнология 
ғылымында  өшпес  із  қалдырып,  өз 
бақытын  еңбекпен  ұштастыра  білген 
ұлағаттты ұстаз бола білді. 

Тарих  факультетінде  оқып 
жүргенімізде  3  курстан  бастап  арнайы 
мамандыққа  бөлініп,  өзіме  жақын 
этнология, музей ісі және ескерткіштерді 
қорғау  мамандығына  бөліндім. 
Осы  жылдары  арнайы  мамандану 
бағытына  дәріс  берген  ұзтаздарымның 
қатарында  белгілі  археолог  ғалымдар 
Н.О.    Алдабергенов,  М.Е.  Елеуов, 
Ғ.    Омаров  сияқты  ұстаздарымыз 
дәріс  берсе,  этнология  бағытында 
У.Х.  Шәлекенов,  Ә.Т.    Төлеубаев, 
Б.    Қалшабаева,  Д.  Ескекбаев, 
Е.  Тұрғынбаев секілді құрметті ұстаздар 
дәрістер өткізетін. 

Ә.  Төлеубаевтың    мазмұнды 
дәрістерін  тыңдау  3-курс  оқып 
жүргенімізде  арнайы  мамандыққа 
бөлінген  кезінде  де  жалғасын  тапты. 
Ол  сабақты  нақты  этнографиялық  
деректермен байланыстыра отырып, өзі 
басы-қасында  болған  этнографиялық 
экспедициялардың  қиын  да  қызықты 
сәттерімен  байланыстыра  жүргізетін. 
Сондай  дәрістердің  қатарында 

«Этнографиялық  зерттеу  әдістері» 
пәнінен  жүргізген  Ә.Т.  Төлеубаевтың 
дәрістері  сол  кездегі  студент  біздерді 
барынша  этнология  ғылымына 
қызықтыра білгені де бәрімізге аян. Дә-ріс 
барысында 1984-1985 жылдары Ресейдің 
Астрахань  және    Орынбор  өлкелеріне 
сол  кездегі  жас  студенттер,  бүгінгі  аға 
буын Б. Қалшабаева, Д. Ескекбаев сияқ-
ты    этнографтармен    бірге  ел  арасынан 
жинаған  этнографиялық  қызықты 
мәліметтері,  оң-солымызды  енді  ғана 
тани  бастаған  біздерге    болашақта 
этнология ғылымымен айналысуға да дем 
бергендей.  Ғалымның  этнографиялық 
зерттеу  жүргізу  барысында  жинаған 
қазақтардың  тұрмысындағы,  әдет-
ғұрыптарындағы  ерекшеліктері  мен 
исламға  дейінгі  діни  наным-сенімдері 
жайлы мәліметтері, сондай-ақ жергілікті 
қазақтардың  шоғырланған  ортасына 
мәдени-тұрмыстық  жағынан  араласып 
кеткен ноғай, қарағаш сияқты этникалық 
топтардың  да  біраз  қырларын  жете 
түсіндіруі біздердің этнология ғылымына 
қызығушылығымызды  арттырып,  
болашақта  ғылымға  бет  бұруымызға  да 
септігін  тигізді.  Этнология  саласындағы 
«Реликты  доисламских  верований  в 
семейной  обрядности  казахов  (XІX  – 
начало  XX  в.)»,  «Қазақтағы  бақсылық», 
«Қазақтың  көне  сенімдері  –  ұлт 
руханиятының  өзегі»  т.б.  атты  ғылыми 
зерттеулері  мен  ғылыми  мақалалары 
қазақ  халқының  салт-дәстүрлері  мен 
дүниетанымын  бүгінгі  және  болашақ 
ұрпақтың  этнология  ғылымын  жан-
жақты тануға септігін тигізетін еңбектері. 

Ұстаздың  өткізген  әрбір  дәрісінен 
алған  тәліміміз      біздің  санамызда 

Ә.Т. ТӨЛЕУБАЕВ - ҒЫЛЫМ ЖОЛЫНДАҒЫ ҰСТАЗЫМ

https://doi.org/10.47500/2023.v16.i4.11
Тұлғалар/ Personality/ Персоналия

ұмытылмай  сақталып,  ұстаздық 
қасиетін  білдіретін  жауапкершілігі 
мен  ұқыптылығы  бүгінгі  күнге  дейін 
шәкірттеріне үлгі бола білді. 

Әбдеш  ағаның  мейірімді  мінезі 
мен  нағыз  ұлтжанды  қайсарлығы  мен 
қазақи  мәдениетті  барынша  дәріптеуін 
аспирантурада  оқыған  жылдарымда 
анық  байқадам  десем  артық  айтпаған 
болар едім. Әрбір мереке кезінде әуелетіп 
қазақтың  дәстүрлі  әндерін  домбырамен 
салғанда  атақты  композиторлар  мен 
әншілерден  де  кем  түспейтіндігі,  ел 
арасында  жүрген  қызықты  әңгімелері 
біздің  этнолог  болып  шыңдалуымызға 
да әсер етті.    

Аспирантураға  1996  жылы 
түскенімде  ғылым  жолында  тақырып 
таңдауда  да  өз  ойын  ортаға  салып, 
ғылыми жетекші болып,  тағайындалған 
Әбдеш  ағам,  «балам  сен  кел, 
диссертация тақырыбыңды ортаға салып 
ақылдасайық,  осы  қазақтың  этногенез-
дік тарихы мен әлі де болсын қыр-сыры 
ашылмай  жатқан  тақырыптардың 
бірі,  осы    –  қожалар  тақырыбы.  Осы 
тақырыпты  алып,  айналыссаң  жақсы 
болар еді. Әрі туған өлкеңнің тарихы мен 
мәдениетін  де  зерттейсің»,  –  деп  маған 
ғылыми  бағыт  бергені  әлі  күнге  дейін 
көкейімде  сайрап  тұрғанын  жасыра 
алмаймын. 

Адамның  адамгершілігін  көрсететін 
оның  білімі  мен  еңбегі  ғана  емес, 
адамды  одан  да  биік  етіп,  қосымша 
көрік беріп тұратын – адами қасиеттері, 
игілікті  істері  болмақ.  Әрдайым 
жүзінен  шуақ,  сөздерінен  жылылық 
төгіліп  тұрған  ұлағатты  ұстазымның 
алғаш  аспирантураға  түскен  жылдары 
алдына  имене  кіретінім  де  өтірік  емес. 
«Қазір  алдына  кіріп,  жұмысымды 
көрсетсем,  немесе  мына  мәліметтерді 
қарап  жатырмын,  деп  әрдайым 
дайындықпен кіру үшін жұмыстарымды 
алдын  ала  ой  елегінен  өткізіп  қана 
баратынмын.  Сондай  кездерде 
ұстазым  «Кел,  айналайын,  келдің  бе, 

не  бұйымтайың  бар?»,  дегенде  өзімнің 
жүрексініп  тұрғанымды  ұмытқандай 
болып,  дайындаған  мәліметтерімізді 
барынша  таныстырып,  жеңілдеп 
қалатын  едім.  Сондай  уақыттарда 
«Айналайын,  қарғам,  сен  былай  істесең 
дұрыс  болады»,  –  деп  ақылын  айтып, 
диссертация  қолжазбасын  бастан-аяқ 
қарап, «мынадай түзетулер енгізу керек», 
деп  өзінің  мейірімділігін  аямай  өткен 
қадірлі  Әбдеш  ағамызға  қарап,  ҚазҰУ 
қабырғасында  жүріп,  нағыз  қазақи 
болмыс пен мәдениетті жете түсіндім. 

Әбдеш  ағамыздың  адамгершілікті 
қашанда биік қоятыны, өнегелі өмірі мен 
еселі  еңбегінің  арқасында  айналасына 
қадірлі  болары  сөзсіз.  Әрі  мұндай 
қасиеттері  өзінің  шәкірттеріне  де    үлгі 
болғандай.  Әрдайым  көпшілікпен 
атқарылатын  жерлерге  де  «барыңдар, 
үйреніңдер»,  –  деп  отыратыны  да 
болашақ  біздің  адами  қасиеттерімізді 
қалыптастырды.      Сондай  істің  бір 
куәсі  «өзінің  ұстазы,  Ә.М.  Оразбаевты 
ақтық  сапарға  шығарып  салуды  өз 
мойнына  алып  және  кафедра  ұжымын 
жұмылдыра  отырып  кірістіруі  де  сол 
кездегі аспирант болған біздерді де жан-
жақты тәрбиелегендей еді.  

Қазақстан  археологиясы  мен 
этнологиясының  өзекті  мәселелерін 
жан-жақты  зерттеумен  бірге  ғалым, 
ұстаз  археолог-этнолог  мамандарды 
дайындауда  және  өз  мектебін 
қалыптастыруда  да  үлкен  қызмет 
атқарды. Нәтижесінде тарих, археология 
және  этнология  саласы  бойынша  ірі 
ғалымдар  шоғырын  қалыптастырды. 
Олар қазіргі таңда еліміздің жоғарғы оқу 
орындарында,  республиканың  ғылыми 
зерттеу мекемелерінде табысты ғылыми 
және оқытушылық қызметтер атқаруда. 
Ғалымның бұл еңбегі де қазіргі Қазақстан 
ғылымының  дамуы  мен  қалыптасуын 
көрсетумен  бірге,  ғылымдағы  өзекті 
проблемаларды  шешудегі  зерттеулерін 
ашып береді. 

